
31-01-2025 UKA 2024/124 

 

____________________  

UKA 2024/124                             1 1 

IKTIN – Suliap nr.:  2024-23862  1 

Apeqquteqaat tunngavigalugu oqallisissiatut siunnersuut, politikkikkut timersortartut 

pikkorivissut annertunerusumik aningaasaliiffigissanerigut imaasillugu, timersortartut 

sungiusarnissaminnut pitsaanersumik atugaqarnissaat aammalu nunat tamalaat 

akornanni ajugaaniunnernut peqataanissamut periarfissaqarnerulerlutik. 

(Inatsisartunut Ilaasortaq Anna Wangenheim, Demokraatit) 

 

 

Akissuteqaat 

(Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq) 
 

Aallarniutigalugu Naalakkersuisut apeqquteqaat tunngavigalugu oqallisissiatut 

siunnersuummut, politikkikkut timersortartut pikkorivissut annertunerusumik 

aningaasaliiffigissanerigut taamaasilluni, timersortartut sungiusarnissaminnut pitsaanersumik 

atugaqarnissaat aammalu nunat tamalaat akornanni ajugaaniunnernut peqataanissamut 

periarfissaqarnerulerlutik. Inatsisartunut ilaasortamit Anna Wangenheim, 

Demokraatineersumut qujapput. 

 

Siunnersuuteqartoq nunarput sinnerlugu unammisartunut amerlanernik 

aningaasaliiffigineqarnissaannut tunngasunik soqutiginaatilimmik apeqquteqarpoq.  

Naalakkersuisut aamma Elite Sport Greenland 2023-2027-mut naammassisaqarnissamik 

isumaqatigiissuteqarput. Isumaqatigiissut illuatungeriit aqutsinissamut sakkussiaraat Elite 

Sport Greenlandip periusissiatut anguniagaani kiisalu nunarput sinnerlugu unammisartunut 

iluaqutissatut isumalluutinik pingaarnersiornissaanni Naalakkersuisut politikkikkut 

pingaarnersiuinerannut naapertuuttumik suleqatigiinnerup qulakkeernissaa siunertaralugu.  

 

Naammassisaqarnissamik isumaqatigiissutikkut Elite Sport Greenlandip piffissamut 2023-

2027-mut nunanut unammisartut siuarsarnissaat kiisalu  aalajangersimasumik timersuutillit 

kattuffiat timersortartullu Elite Sport Greenlandimit tapersersorneqartut siuarsarniarlugit 

inerisarniarlugillu anguniagaannik tapersersorneqarput. Naammassisaqarnissamik 

isumaqatigiissutip ilaatigut imaraa suliniutit nunatsinni unammisarnerit 

pitsanngorsarnissaannut suliniutit, kiisalu timersortartut angalasarnissaannut pitsanngorsaatit, 

taamaaliornikkut klubbit timersortartullu nunatsinni allanut unammisinnaanissaannut 

pitsaanerusumillu atugassaqartinnissaat periarfissaalissalluni.  Tamanna sungiusarnissamut 

pissutsinik pitsanngorsaaniarnermi tunngaviussaaq nunallu tamalaat akornanni 

unammiuaarnerni pitsanngorsaanissamut arlalinnik periarfissaqartitsilissalluni.  

 

Naalakkersuisut nuannaarutigaat taakku saniatigut aningaasanut inatsimmi timersornermut 

2025-imi aningaasanik amerlanernik illikartitsisoqassasoq 

isumaqatigiissuteqartoqarsimammat. Siullermik 2025-mi 10 mio. kruuninik sillimmatinik 

illikartitsisoqarpoq ESG-p GIF-illu akornanni piumasaqaateqarluni, tassani timersortartut 

sungiusarnermut atugassarititaat pitsanngorsaavigineqassallutik nunallu tamalaat akornanni 

unammiuaarnissamut amerlanernik peqataasarnissaannik periarfissiissalluni.  

 

Aningaasat illikartinneqartut nunarput sinnerlugu unammisartut atugaannut siunissami 

pitsanngorsaataanissaannut qulakkeerutaasinnaapput.   

 

Elite Sport Greenlandip Naalakkersuisut ilisimatippaat periusissiartik 2025-mut killeqartoq, 

takorluugarli 2030—mut killeqarluni. Elite Sport Greenland-ip siulersuisuisa 

ilisimatitsissutigaat periusissiamik suliaqarnissamut pilersaarusiorlutik aallartereerput, 

siunnerfiulluni periusissiap missingiutip ukioq 2026-mit atuutilerneqassasoq. 

Elite Sport Greenland-ip inatsit atuuttoq aallaavigalugu suliaqartarpoq, ilaatigut Kalaallit 

Nunaanni timersortartunik pikkorivissunik siuarsaanermi inerisaanermilu suliaqartarlutik. 

Tamanna isumagineqartarpoq arlalinnik suliniuteqarnikkut pikkorivissunut sungiusaasunullu 

atugassarititaasut pitsanngorsarneqarnerisigut. 

 

Naalakkersuisuniit taamatut oqaaseqarluta oqallilluartoqarnissaa qilanaaraarput. 

 


